
ОАК Рўйхати 
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

mailto:scienceproblems.uz@gmail.com
https://t.me/scienceproblems_uz

Kirish. Taʼlim jarayoniga pedagoglarning ijodiy yondashuvi XXI asr uchun zaruriy 

mahorat komponenti sifatida tan olingan. Ushbu qarashdan kelib chiqqan holda, maktabgacha 

taʼlim tashkilotlarining “Til va nutq” markazida olib borilayotgan taʼlimiy jarayonlar 

samaradorligini oshirishda ham pedagoglarning kreativ faoliyatini tashkil etish muhim 

hisoblanadi. Sababi, maktabgacha yoshdagi bolaning maktab taʼlimiga tayyorgarlik 

indikatorlaridan eng asosiysi – bu ravon, mazmunli va erkin nutqning shakllanganlik 

darajasidir. Tadqiqotimiz davomida 6-7 yoshdagi bolalarning nutqiy kompetensiyalarini 

rivojlantirishning zamonaviy usullarini amaliyotga tatbiq etishni maqsad qildik. Aynan mazkur 

kompetensiya Oʻzbekiston Respublikasining “Maktabgacha taʼlim va tarbiyaning davlat 

standarti”, “Oʻzbekiston Respublikasi maktabgacha yoshdagi bolalar rivojlanishiga qoʻyiladigan 

Davlat talablari” va “Ilk qadam” Davlat oʻquv dasturida tarbiyalanuvchilarda faol 

rivojlantirilishi zarurligi belgilab berilgan.  

Adabiyotlar sharhi. Maktabgacha taʼlim tashkilotlarida nutq oʻstirish yoʻnalishi 

boʻyicha ilmiy izlanishlarni oʻrganib chiqqanimizda F.R.Qodirova, D.R.Babayeva, G.Berdialiyeva, 

L.R.Moʻminovalarning ilmiy tadqiqot obyekti aynan nutq oʻstirish boʻyicha olib borilganiga 

guvoh boʻldik. Xususan, F.R.Qodirovaning maktabgacha taʼlim tashkilotlarida nutq oʻstirish 

metodikasini takomillashtirish boʻyicha ilmiy izlanishlari va yaratgan oʻquv-metodik 

adabiyotlar aynan shu yoʻnalishdagi taʼlimiy jarayonlar samaradorligini oshirishga 

qaratilganligi bilan ahamiyatli. Xususan, F.R.Qodirova, R.M.Qodirovalarning “Bolalar nutqini 

rivojlantirish nazariyasi va metodikasi” darsligida ilk yoshdagi va maktabgacha yoshdagi 

bolalar tarbiyachisining bolalarga ularning oʻz ona tilini oʻrgata olish qobiliyati uning kasbiy 

tayyorgarligining muhim koʻrsatkichi hisoblanishi taʼkidlangan. Bolaga tabiat ato qilgan barcha 

aqliy qobiliyatlar ona tilini oʻzlashtirish, ayniqsa uni maktabgacha yoshda oʻrganib olish tufayli 

yuzaga chiqadi hamda rivojlanadi, deya eʼtirof etilgan [6; B.9.].    

D.R.Babayevaning “Nutq oʻstirish metodikasi” oʻquv qoʻllanmasida shunday taʼkidlaydi: 

Maktabgacha katta yoshdagi bolalar nutqini rivojlantirish koʻp jihatdan quyidagi narsalarning 

toʻgʻri hal etilishiga bogʻliq: 

– nutqni rivojlantirishga doir didaktik materiallar (tarbiyachi va ota-onalarning maʼlum 

maqsadga qaratilgan nutqi, bolalarga oʻqib yoki aytib beriladigan ertaklar, qoʻshiqlar, 

hikoyalar); 

– taʼlimning didaktik materiallarni oʻzlashtirish uchun foydalaniladigan metod va 

usullari; 

    – taʼlimni tashkil etish (tevarak-atrof obyektlarini saralash, shunga bogʻliq, nutq, 

oʻstirishni rejalashtirish); 

– oʻquv materialining mazmuni, uni oʻrganishning ayrim usullari hamda ularga tegishli 

tamoyillarga tayanib, tarbiyachi nutq, oʻstirish bilan bogʻliq boʻlgan barcha ishlarni 

rejalashtirmogʻi zarur [3; B.23.]. 

G.A.Berdaliyeva “Maktabgacha taʼlim muassasalari nutq oʻstirish mashgʻulotlarida 

bolalarni mustaqil fikrlashga oʻrgatish metodikasini takomillashtirish” mavzusida ilmiy 

izlanish olib borib, nutq oʻstirishning tarbiyalanuvchilar yangi bilimlarni oʻzlashtirishi, borliq, 

dunyo haqidagi tasavvurlari shakllanishidagi asosiy omil ekanligini, shaxsiy fikrlarini bayon 

qilishdagi bebaho kuch ekanligini ilmiy talqin etadi [4].  

Turkiya maktabgacha taʼlim tashkilotlarida nutq oʻstirish masalalarini tahlil qilish 

chogʻida shu davlat Maktabgacha taʼlim dasturini oʻrgandik. Unga koʻra maktabgacha taʼlim 

tashkilotlarida kichik guruhlar bilan ishlash tajribasi tatbiq etilgan. Nutq oʻstirish 

mashgʻulotlarini sensor tarbiya bilan birgalikda olib borilishiga urgʻu beriladi. Bolalarning 

rivojlanishini qoʻllab-quvvatlashda taʼlimiy muhit va resurslar taʼsir qiladi. Dastur bolalar 

rivojlanishining ijtimoiy-hissiy, til va nutq jihatdan yuqori darajaga yetishini taʼminlashni 

nazarda tutgani ahamiyatli. Bolalarning maktabga tayyorgarlik masalasida ham nutqi 

rivojlanganligi asosiy indikator sifatida qaraladi [5].  

Yana bir turk tadqiqotchisi Ahmet Konja Turkiya milliy bolalik taʼlim dasturida 

bolalarning barcha rivojlanish sohalarini muvozanatli tarzda qoʻllab-quvvatlash belgilanganini 

taʼriflaydi [2]. Shaxsga yoʻnaltirilgan taʼlimda bolalarning qobiliyati va xohishlari oʻyinlar 

vositasida yuzaga chiqarilishi uchun taʼlim markazlari tashkil etilishini yoqlaydi. Nutq oʻstirish 

boʻyicha esa mazkur taʼlim dasturi faol taʼlimiy muhit yaratilishi zarurligini koʻrsatadi.  

Ruminiyalik tadqiqotchi A.Moraru esa nutq oʻstirish taʼlimiy jarayonida oʻquv 

materialini loyihalash bolalarda faol nutqni samarali rivojlantirishini isbotladi. Loyihalash 

davomida yangi bilimlarni bolalar tizimli oʻrganishini va passiv muloqot muhitiga tushib 

qolmasligini aniqladi [1]. 

Muhokama va xulosa. Mazkur oʻrganishlarning barchasida maktabgacha taʼlim 

yoshidagi bolalarda faol nutqiy koʻnikmalarni rivojlantirishga eʼtibor qaratilgan. Bizning 

tadqiqot ishimizda esa “Til va nutq” markazida bolalarda oʻyinlar orqali nutqiy 

kompetensiyalarni rivojlantirishning zamonaviy usullarini tadqiq qilish boʻyicha yondashuv 

ustunlik qiladi.  

Mavzu doirasidagi muammolarni oʻrganish maqsadida taʼlimda nutq oʻstirish 

yoʻnalishida qoʻllaniladigan metodikalarni tahlil qildik. Bolalarning nutqini rivojlantirishdagi 

yondashuvning birinchi asosiy prinsipi oʻyinlarning ijtimoiy yoʻnaltirilganlik tamoyilidir. 

Oʻrganish bola ongida yakka holda sodir boʻlmaydi. Aksincha, u oʻzaro taʼsirlar va muloqotda 

rivojlanadi. Maktabgacha taʼlim tashkilotlarining “Til va nutq” markazida aynan shunday muhit 

mavjud. Yaʼni bu markazda bolalar bir-birini shakllantiradi. Ikkinchi tamoyil shundan iboratki, 

bola va uni oʻrab turgan muhit uning nutqi rivojlanishida muhim ahamiyatga ega. Qachonki bu 

muhitdagi taʼlimiy jarayon oʻyinlarga asoslanar ekan, oʻrganish va oʻrgatish ijtimoiy oʻzaro 

taʼsirlar orqali yuzaga keladi yaʼni jarayon avtomatik ravishda yuz beradi, hech qanday 

zoʻriqtirish yoki majburlovlarga oʻrin qolmaydi.  

Shundan kelib chiqib, maktabgacha yoshdagi bolalarning izchil nutqini shakllantirish va 

faollashtirish uchun anʼanaviy usul va metodlar bilan bir qatorda quyidagi innovatsion 

texnologiyalar qoʻllanilishi samarali degan toʻxtamga keldik: 

1. Vizual modellashtirish texnologiyasi. 

2. AKT texnologiyalari. 

1. Maktabgacha yoshdagi bolalarni oʻqitishda vizual modellashtirish samaralidir. Ushbu 

usul yordamida tarbiyachi va bola soddalashtirilgan sxematik tasvirlar – belgilar, obyektlar, 

hodisalar, harakatlar, tushunchalar, epizodlarni tasvirlaydilar. Vizual modellashtirish bolalarga 

turli xil bilimlarni yetkazish usuli sifatida ajralib turadi. Shuningdek ularning aqliy va nutq 

qobiliyatlarini rivojlantirish vositasi sifatida muvaffaqiyatli ishlatiladi. Bunda “Qahramon 

yoʻqolib qoldi”, “Rasmlarning oʻrnini top”, “Qahramonlar zanjiri” oʻyinlari vizual 

modellashtirishga misol boʻla oladi.  

2. Psixologlarning taʼkidlashicha, bolalarga kompyuterda, katta ekranda namoyish 

etiladigan har qanday yangi maʼlumot jozibali hisoblanadi. Zamonaviy bolalar baʼzida 

maʼlumotlarni oddiy eshitganidan koʻra kompyuter texnologiyalari vositasida tezroq 

oʻrganadilar. Birgina misol, eshitgan hikoyasi personajlarini yodidan koʻtarilishi mumkin, lekin 

multfilm qahramonlarini uzoq muddat eslab qoladi. Shuning uchun bugungi kunda 

maktabgacha taʼlimda AKTdan foydalanish zarurati aniq. Nutqni rivojlantirish uchun taʼlimiy 

jarayonda AKTdan foydalanish juda keng imkoniyatlarni taqdim qiladi. Xususan, elektron 

resurslar yordamida badiiy asar matnini eshitish bolalarga monotonli hikoyadan koʻra 

taʼsirliroqdir. Chunki elektron resursda musiqa qoʻshish va qushlar, suv, shamol ovozi kabi 

vositalardan foydalanish matn samaradorligini taʼminlaydi. AKT asosida tinglangan matnlarga 

ham bolalar hozirjavoblik va qiziqish bilan javob beradi.  

Quyidagi grafika (1-rasm) orqali AKTning oʻquv materialini innovatsion usulda 

oʻrgatishdagi bogʻlanish tasvirlangan. 

 
Mana shularni inobatga olgan holda aytish mumkinki, maktabgacha taʼlim 

tashkilotlarida olib boriladigan nutq oʻstirish taʼlimiy faoliyat jarayoni va nutq oʻstirish faollik 

markazidagi jarayonlar zamonaviy texnologiyalarni qoʻllagan holda olib borilishi zarur. Chunki 

maktabgacha taʼlim tashkiloti ishiga innovatsiyalarni kiritish maktabgacha taʼlim tizimini 

takomillashtirish va isloh qilishning eng muhim shartidir. 

Yuqorida keltirib oʻtganimizdek, yaʼni “koʻrish – vizuallik” yordamida dunyoni 

anglaydigan bolalar, nimani koʻrsa oʻsha narsani yaxshiroq idrok etadilar va eslab qolishadi. 

Ular rasmlarga soatlab qarashlari mumkin, shuningdek, ularning nutqida koʻpincha “koʻrdim, 

qaradim, nazar tashladim, eʼtibor berdim” kabi soʻzlarni eshitish mumkin. Bola nafaqat 

multimedia materialining syujetini eslab qoladi, balki qahramonlarning liboslarini ham batafsil 

tasvirlay oladi, voqea-hodisalarni eslaydi. Shuning uchun rang foni juda muhimdir. Vizuallik 

orqali bola qahramonlarning ijobiy yoki salbiyligi, sheʼrlardagi badiiy tasvirlarini ajratishni 

oʻrganadi hamda ilgari koʻrilgan harakatlar yoki oʻyinlarni osongina takrorlay oladi. 

Maktabgacha taʼlim tashkilotlarida tarbiyalanuvchilarga badiiy asarlarni vizuallik 

texnologiyalaridan foydalanish muhim ahamiyat kasb etadi. 

Maktabgacha taʼlim tashkilotlarida tarbiyalanuvchilarni badiiy asarlar bilan 

tanishtirishda vizual texnologiyalardan foydalanishning afzalliklari sifatida quyidagilarni 

aytish mumkin: 

• vizual texnologiyalar tarbiyalanuvchilarga badiiy asar xususidagi axborotni 

toʻgʻri tartibga solish va tahlil qilishga yordam beradi: tasvirlar, videomateriallar, mavzuga mos 

rasmlar katta hajmdagi maʼlumotlarni oʻzlashtirishga hissa qoʻshadi, esda saqlashni 

osonlashtiradi va tahlil qilishga yordam beradi; 

• vizual texnologiyalar olingan maʼlumotni muayyan hodisa yoki multimedia 

materialiga bogʻlash imkonini beradi; 

• vizual texnologiyalar katta hajmdagi axborotni tezda qamrab olish imkonini 

beradi; 

• vizual texnologiyalar badiiy asardagi turli vaziyatlar, jarayonlar va hodisalarni 

takrorlash va qayta mushohada qilish imkoniyatini beradi;  

• vizual texnologiyalar oʻquv materialini qiziqarli, esda qolarli tarzda taqdim etadi. 

Xulosa. Tadqiqotimiz davomida maktabgacha taʼlim tashkilotlarining 6-7 yoshli 

(tayyorlov guruhi) bolalarining nutqini oʻstirishda anʼanaviy va innovatsion usullardan 

foydalanish samaradorligini oʻrganish maqsadida Sirdaryo, Samarqand va Buxoro 

viloyatlaridagi 15 ta maktabgacha taʼlim tashkilotida tajriba-sinov ishlarini olib bordik. Bunda 

nazorat va tajriba guruhidagi natijalarni solishtirma monitoringini olib borganimizda 

samaradorlik yaqqol koʻrindi.  

Amaliy tajribalar jarayonida tarbiyalanuvchilar bilan anʼanaviy usulda oʻtilgan 

mashgʻulotlardan koʻra innovatsion shaklda ish olib borish samaradorligini tasdiqladi. Bundan 

kelib chiqib, bolalar nutqini oʻstirish boʻyicha zamonaviy metodlarni yaratish va taʼlim 

jarayoniga tatbiq etish dolzarb vazifa degan xulosaga keldik. 

